
RAPORTI I VITIT 2012 PËR TË DREJTAT E NJERIUT NË MAQEDONI  
 

Përmbledhje e shkurtër 
 

Republika e Maqedonisë është demokraci parlamentare. Kryetari zgjedhet nga qytetarët dhe 

është udhëheqës i shtetit, si dhe komandant suprem i forcave të armatosura. Parlamenti 

njëdhomësh ushtron pushtetin ligjvënës. Zgjedhjet e fundit kanë qenë ato parlamentare, që 

janë mbajtur në qershor të vitit 2011. Misioni i Organizatës për Siguri dhe Bashkëpunim në 

Evropë (OSBE), që i ka vëzhguar zgjedhjet, ka raportuar që “zgjedhjet e parakohshme 

parlamentare kanë qenë konkurrente, transparente dhe të administruara mirë në mbarë 

vendin, ndonëse duhet kushtuar vëmendje aspekteve të caktuara”. Forcat e sigurisë u 

raportojnë autoriteteve civile.  

 

Problemi më kritik për të drejtat e njeriut ka qenë dështimi i qeverisë në respektimin e plotë 

të sundimit të ligjit, që është pasqyruar në dështimin e ndjekjes së procedurave parlamentare, 

ndërhyrjet në gjyqësor dhe media, përndjekjen selektive të kundërshtarëve politikë të 

udhëheqësve të shtetit, si dhe nivelin domethënës të korrupsionit qeveritar dhe mosndëshkimi 

policor. Përveç ndërhyrjes politike në gjyqësor, ndarja e drejtësisë është ngadalësuar nga 

favorizimi, joefikasiteti dhe korrupsioni. Tensionet midis bashkësive etnike shqiptare dhe 

maqedonase, si dhe diskriminimi shoqëror ndaj romëve dhe pakicave tjera etnike ka krijuar 

një fushë tjetër brengosëse për të drejtat e njeriut.  

 

Problemet tjera të raportuara gjatë vitit, lidhur me të drejtat e njeriut, kanë përfshirë edhe 

keqtrajtimin e personave në paraburgim dhe të të burgosurve nga policia dhe gardianët e 

burgut, kushtet e këqija dhe mbingarkesa në disa prej burgjeve dhe institucioneve psikiatrike, 

qasjen e vonuar ndaj këshilltarëve juridikë për të paraburgosurit dhe personat e pandehur, 

kufizimin e daljes nga vendi për romët, kufizimin e qasjes ndaj azilit, dhunën në familje 

kundër femrave dhe fëmijëve, prostitucionin e fëmijëve, diskriminimin e femrave dhe 

personave me paaftësi, si dhe keqtrajtimin e pacientëve në spitalet psikiatrike. Ka pasur 

paragjykime shoqërore ndaj pjesëtarëve të bashkësisë lesbike, gej, biseksuale dhe trans-

gjinore (LGBT), përmes ngacmimeve dhe gjuhës përbuzëse, që është përdorur edhe prej 

medieve. Qeveria ka ndërhyrë shpesh në të drejtën e grevës së punëtorëve.  

 

Qeveria ka ndërmarrë disa hapa për ndëshkimin e zyrtarëve policorë që janë fajtorë për 

përdorimin e forcës së tepërt, si dhe në drejtim të përforcimit të njësitit për kontroll intern 

policor. Megjithatë, mosndëshkimi edhe më tej ka ekzistuar si problem. Ka pasur pohime të 

besueshme gjatë vitit, sipas të cilave qeveria ka ndërhyrë në rastet e nivelit të lartë të 

keqpërdorimit të detyrës ose shpërdorimit të pozitës zyrtare, me qëllim të detyrimit të 

zyrtarëve qeveritarë ose anëtarëve partiakë ose për t’i frikësuar udhëheqësit kryesorë 

opozitarë. 

 

Pjesa 1. Respektimi i integritetit të personit, duke e përfshirë edhe lirinë nga:  

 

a. Heqja arbitrore ose e padrejtë nga jeta 

 

Qeveria ose përfaqësuesit e saj nuk kanë kryer vrasje arbitrore ose të paligjshme.  

 

Më 16 janar, Gjykata penale në Shkup e ka dënuar Igor Spasovin, pjesëtar i njësitit special 

Alfa të Ministrisë së Brendshme,  duke i shprehur dënim me 14 vite burg për rrahjen deri në 

vdekje të Martin Neshkovskit, gjatë festimit të fitores zgjedhore të partisë qeverisëse në 



qershor të vitit 2011. Më 3 shkurt, Gjykata e apelit në Shkup e konfirmoi aktgjykimin. Në 

reagimin ndaj vendimit të Gjykatës së apelit, familja e Neshkovskit i përsëriti pohimet se 

Spasovi nuk është përgjegjësi i vetëm për vdekjen e Neshkovskit, duke kërkuar ndjekje 

penale për eprorët e tij.  

 

b. Zhdukjet 

 

Nuk ka pasur raporte për zhdukje, rrëmbime ose kidnapime me motiv politik.  

 

c. Tortura dhe trajtimet ose ndëshkimet tjera mizore, jonjerëzore ose poshtëruese 
 

Ndonëse ligji i ndalon këto veprime, ka pasur raporte të besueshme sipas të cilave policia ka 

ushtruar forcë të tepërt gjatë arrestimeve të të dyshuarve për vepra penale dhe për 

keqtrajtimin e të burgosurve dhe personave në paraburgim. Gjatë nëntë muajve të parë të 

vitit, Sektori për kontroll intern dhe standarde profesionale (SSP) i Ministrisë së Punëve të 

Brendshme ka raportuar për 38 ankesa të pranuara kundër efektivëve policorë, për ushtrim të 

forcës së tepërt. 

 

Pas hetimeve paraprake, SSP ka konstatuar që ekziston bazë për hetime të mëtejshme në tre 

raste. Për të gjitha tre rastet SSP ka propozuar procedurë të detyrueshme disiplinore kundër të 

gjithë efektivëve policorë, para Komisionit disiplinor. Në rastin e parë, Komisioni shqiptoi 

një vërejtje me shkrim. Në të dytin, rekomandoi ulje të rrogës, ndërsa në rastin e tretë, e 

ndërpreu procedurën disiplinore.  

 

Në Raportin vjetor 2011, Avokati i Popullit ka raportuar për disa përmirësime në hetimet e 

SSP-së. Megjithatë, është raportuar që në të shumtën e rasteve, SSP nuk ka realizuar hetime 

të thella dhe objektive. Raporti gjithashtu ka cekur që “solidariteti me efektivët policorë” 

ekziston edhe në gjykata dhe tek prokurori publik, si dhe që procedurat gjyqësore nuk kanë 

pasur afate kohore, duke kontribuar në mosndëshkimin e efektivëve policorë.  

 

Më 25 janar, Komiteti i Këshillit të Evropës për parandalimin e torturës (KPT) e publikoi 

raportin e vizitës së objekteve të paraburgimit, burgjeve dhe spitaleve psikiatrike të vendit, të 

kryera në vitin 2010. Ndonëse raporti ka shënuar përmirësime të rëndësishme që nga vizita 

paraprake në vitin 2008, një numër i konsiderueshëm i personave kanë pohuar të kenë qenë të 

keqtrajtuar nga efektivët policorë, të cilët i kanë goditur me grushte dhe shqelma në trup dhe 

kokë, kanë përdorur shkopinj të gomës, i kanë lidhur ata me pranga në radiatorë dhe ulëse për 

periudha të gjata kohore (si dhe gjatë intervistave) dhe i kanë kërcënuar ata me përdorim të 

forcës – nëse personi i paraburgosur nuk pranon ose nënshkruan deklaratën.  

 

Kushtet e burgjeve dhe qendrave të paraburgimit 

 

Burgjet dhe qendrat e paraburgimit në vend nuk i kanë përmbushur standardet 

ndërkombëtare. Problemet e kanë përfshirë mbingarkesën, dhunën mes të burgosurve, dhunën 

nga personeli i burgut, kushte johigjienike në mjedise të rrënuara, mungesën e mundësive 

arsimore dhe rekreative për të miturit, si dhe disa raporte për keqpërdorim seksual të femrave 

të burgosura.   

 

Kushtet fizike: Shteti ka pasur 11 burgje dhe dy institucione përmirësuese për të miturit. Prej 

11 burgjeve, dy janë burgje të sigurisë së lartë – burgu i Idrizovës në Shkup dhe burgu në 

Shtip. Gjashtë prej burgjeve të cekura kanë pasur të paraburgosur në pavijone të ndara të 



paraburgimit. Meshkujt dhe femrat janë mbajtur ndaras në burgjet si dhe në objektet e 

paraburgimit. Në fund të vitit ka pasur 2.238 të burgosur, 21 të mitur dhe 407 persona në 

paraburgim. Burgjet janë paraparë për vendosjen e 1.825 të burgosurve, 44 të miturve dhe 

421 personave në paraburgim.  

 

Raporti i KPT-së ka cekur më tej që nevojitet ndryshim thelbësor në trajtimin e sfidave me të 

cilat ballafaqohet sistemi i burgjeve. Mungesa e qasjes profesionale të menaxhimit, 

përpjesëtimi i ulët mes personelit dhe numrit të të burgosurve, si dhe mungesa e 

llogaridhënies dhe rregullave të qarta kanë qenë posaçërisht problematike. Në burgun e 

Idrizovës, që është burgu më i madh në vend, KPT ka pranuar disa pohime të besueshme për 

keqtrajtimin e të burgosurve nga personeli, ku dhuna mes personave të burgosur ka mbetur si 

problem i rëndësishëm. Shumë të burgosur janë mbajtur në kushte të këqija të jetës, në 

mjedise të mbingarkuara dhe të rrënuara, të rrezikshme dhe johigjienike, ndërkohë që 

shumicës të të burgosurve nuk i janë ofruar aktivitete, duke qëndruar të mbyllur në qelitë e 

tyre deri në 23 orë në ditë. Më tej, KPT e ka raportuar përshtypjen që burgu drejtohet në bazë 

të marrëveshjes mes personelit dhe të burgosurve.   

  

Në seksionet e paraburgimit në burgun në Shkup dhe Tetovë, të paraburgosurit nuk kanë 

pasur aktivitete të organizuara dhe nëse kanë pasur – ato kanë qenë më pak se një orë në ditë 

për ushtrime në mjedis të jashtëm. Raporti i KPT-së e ka detajuar edhe mbingarkesën dhe 

kushtet e këqija materiale në të cilat janë mbajtur personat e paraburgosur. Raporti ka qenë 

posaçërisht kritik ndaj trajtimit të të miturve që mbahen në paraburgim, duke e rekomanduar 

ndërmarrjen e veprimeve për t’i ofruar atyre aktivitete arsimore dhe rekreative, si dhe për të 

siguruar që asnjëherë të mos mbahen në gjendje de-fakto të izoluar.  

 

Autoritetet nacionale kanë cekur që janë duke ndërmarrë masa për përmirësimin e kushteve të 

paraburgimit, posaçërisht në Burgun e Idrizovës, përmes kredisë nga Banka Zhvillimore e 

Këshillit të Evropës. Rregullativa e burgut i ka mundësuar të gjithë të burgosurve disa 

aktivitete, si dhe kërkesën ligjore për ushtrim ditor në ambient të jashtëm, në kohëzgjatje prej 

dy orëve. 

 

Gjatë vitit, Ministria e Drejtësisë e ka rinovuar pjesën e vjetër të paraburgimit në Qendrën e 

paraburgimit në Shuto Orizare, duke e pajisur sallën e ushtrimeve, riparuar infrastrukturën e 

furnizimit me ujë dhe ujërave të zeza, si dhe duke caktuar dy dhoma për takime të besueshme 

të personave të paraburgosur me avokatët e tyre.  

 

Administrimi: Ministria e Punëve të Brendshme i ka inspektuar regjistrat e personave të 

paraburgosur dhe ka përgatitur procedura standarde për paraburgimin dhe trajtimin e tyre. 

Këto procedura e parashohin emërimin e mbikëqyrësve të ndërrimit, që janë përgjegjës për 

procedimin dhe trajtimin adekuat të personave në paraburgim. Mbajtja e evidencës në burgje 

është konsideruar si adekuate. Autoritetet kanë përdorur dënime alternative për kundërvajtësit 

e veprave të padhunshme, përfshirë gjobat, dënimet me kusht, burgjet e sigurisë minimale, si 

dhe arrestin shtëpiak. Të burgosurit dhe personat e paraburgosur kanë mund të parashtrojnë 

ankesa, ndonëse disa ankesa i janë nënshtruar presionit politik. Avokati i Popullit është lejuar 

t’i vizitojë burgjet dhe t’i hetojë të gjitha pohimet e besueshme të kushteve jonjerëzore.  

 

Në muajin mars, mediet kanë raportuar që rojet në burgun e Shtipit i kanë lejuar të 

burgosurve që vuajnë dënim dhjetëvjeçar për terrorizëm, të shkojnë për pushim në shtëpi, 

duke i thyer kështu rregullat e burgut. Drejtori i Drejtorisë për ekzekutimin e sanksioneve, që 

gjendet nën Ministrinë e Drejtësisë, ka deklaruar që nëpunësit e burgut i kanë kategorizuar të 



burgosurit gabimisht në “grupin e rrezikut të ulët”, për shkak të kuptimit joadekuat të 

rregullave të caktuara. Në gusht, një grup i femrave të burgosura e kanë akuzuar 

administratën e burgut Idrizovë për keqpërdorim seksual. Të burgosurit e Idrizovës kanë 

vazhduar të ankohen për mungesën e kujdesit adekuat shëndetësor.   

 

Drejtoria për ekzekutimin e sanksioneve. që gjendet nën Ministrinë e Drejtësisë, ka realizuar 

një anketë me personelin e burgut në Idrizovë dhe Qendrës së paraburgimit Shuto Orizare në 

Shkup. Sipas rezultateve, më tepër se gjysma e personelit kanë pasur pak ose aspak aftësi ose 

dituri profesionale për ligjet relevante. Sindikata e të punësuarve në burgun Idrizovë është 

ankuar për mungesën e pajisjes dhe trajnimit adekuat, si dhe për mungesën serioze të 

personelit.  

 

Zakonisht, qeveria ia ka lejuar Avokatit të Popullit qasjen ndaj personave të dënuar. Avokati i 

Popullit i ka vizituar rregullisht burgjet e shtetit dhe ka menaxhuar me kutitë e ankesave në 

secilin burg. Avokati i Popullit ka cekur që nuk është penguar e drejta e shprehjes së 

besimeve fetare dhe ushtrimit të riteve fetare në objektet e ndëshkimit dhe përmirësimit. 

Është lejuar qasja për vizituesit. 

 

Vëzhgimi: Ligji mundëson që personat në paraburgim të vizitohen nga anëtarët e familjes, 

mjekët, përfaqësuesit diplomatikë, përfaqësuesit e KPT-së dhe të Komitetit ndërkombëtar të 

kryqit të kuq (ICRC), me leje paraprake të gjykatësit hetues. Qeveria zakonisht ia ka lejuar 

organizatave të pavarura humanitare qasjen ndaj të burgosurve të dënuar. Por, dega lokale e 

Komitetit të Helsinkit për të drejtat e njeriut ka pohuar gjatë vitit që qeveria ia ka mohuar 

përfaqësuesve të tyre qasjen ndaj të burgosurve.   

 

Në Raportin e progresit të publikuar në muajin tetor, Komisioni Evropian ka raportuar që 

gjendja në Institutin e përmirësimit dhe rehabilitimit të të miturve në Tetovë, si dhe në 

pavijonin e mbyllur të burgut të Idrizovës kanë vazhduar të shkaktojnë brenga serioze. 

Raporti ka cekur që shumica e burgjeve edhe më tej ka pasur mungesë të mjeteve financiare, 

pa mundësi për mbulimin e shpenzimeve themelore të mirëmbajtjes dhe që mekanizmat për 

parandalimin dhe luftimin e keqtrajtimit dhe korrupsionit në burgje mbesin të dobëta.  

 

Përmirësimet: Komisioni Evropian ka raportuar që qeveria ka miratuar program vjetor për 

ndërtimin dhe rinovimin e burgjeve. Qeveria ka rinovuar disa pjesë të burgjeve ku janë 

raportuar kushtet degraduese, veçanërisht në burgun e Idrizovës dhe pavijonin gjysmë të 

hapur. 

 

d. Arrestimi ose paraburgimi arbitror 
 

Ligji e ndalon arrestimin ose paraburgimin arbitror. Megjithatë, arrestimi dhe paraburgimi 

arbitror kanë qenë problem.  

 

Roli i policisë dhe aparatit të sigurisë  

 

Policia nacionale përbëhet nga policia e uniformuar, policia kriminale (civile) dhe policia 

kufitare. Ajo është forcë e centralizuar nën Ministrinë e Brendshme. Vëzhguesit 

ndërkombëtarë dhe OJQ-të lokale e kanë cekur korrupsionin, mungesën e transparencës dhe 

presionin politik në Ministrinë e Punëve të Brendshme si pengesa për luftimin e krimit, në 

veçanti krimit të organizuar.  

 



Përveç hetimit të keqtrajtimit të pretenduar policor, SSP i realizon të gjitha hetimet interne 

mbi pretendimet e formave tjera të sjelljes së keqe të policëve. SSP, gjatë hetimeve, ka të 

drejtën e shqiptimit të sanksioneve administrative si që është suspendimi i përkohshëm nga 

puna. Por, SSP nuk mund të imponojë veprime disiplinore që kërkojnë vendim nga komisioni 

disiplinor ose sanksione më serioze penale për të cilat nevojitet vendimi i gjyqit. Ndonëse ka 

pasur përmirësime në hetimet e brendshme dhe një Avokat aktiv të Popullit, mosndëshkimi i 

policisë ka mbetur si problem. 

 

Ndonëse efektivët e SSP-së kanë treguar disa përmirësime në kryerjen efikase të hetimeve të 

brendshme, ka mbetur brenga rreth numrit të ulët të hetimeve të përfunduara, si dhe 

mungesës së padive në rastet e theksuara të të drejtave të njeriut nga vitet paraprake.  

 

Përfaqësuesit e disa organizatave ndërkombëtare, ku përfshihen edhe përfaqësuesit e 

Organizatës për Siguri dhe Bashkëpunim në Evropë (OSBE), Bashkimit Evropian (BE) dhe 

të misioneve diplomatike, i kanë vëzhguar operacionet policore dhe e kanë këshilluar e MPB-

në për reformën e policisë. Ministria është treguar e përgjegjshme ndaj këshillave të dhëna. 

 

Procedurat e arrestimit dhe trajtimi gjatë paraburgimit 

 

Sipas ligjit, për arrestim dhe paraburgim nevojitet urdhri nga gjykatësi hetues. Marrë në 

përgjithësi, policia e ka zbatuar këtë kërkesë ligjore.  

 

Ligji parasheh që personi i ndaluar të paraqitet para prokurorit në afat prej 24 orëve pas 

arrestimit. Në përgjithësi, personat janë informuar menjëherë për paditë kundër tyre. Ndalimi 

i të dyshuarit mund të zgjatet deri në 72 orë nga gjykatësi hetues, me kërkesë të prokurorit. 

Në përgjithësi, policia i ka zbatuar këto procedura në praktikë. Paraburgimi mund të zgjasë 

më së shumti 180 ditë. Pas daljes në gjyq, ligji e përcakton kohëzgjatjen fillestare të 

paraburgimit deri në 30 ditë. Kjo periudhë mund të vazhdohet, në qoftë se këshilli i përbërë 

prej tre gjykatësve urdhëron vazhdim 60-ditor për hetimet e mëtejshme dhe në qoftë se 

Gjykata Supreme e lejon vazhdim tjetër 90-ditor. Ligji e lejon vazhdimin prej 90 ditëve 

vetëm në rastet kur hetohen krimet të cilat ndëshkohen me të paktën pesë vite burg. Pas 

ngritjes së padisë, periudha maksimale e paraburgimit është dy vite.  

 

Ekziston sistemi i dorëzanisë (mbrojtjes në liri me garanci) i cili funksionon. Ligji e 

mundëson qasjen e menjëhershme të personit të paraburgosur ndaj avokatit, ndonëse qeveria 

nuk e ka respektuar këtë të drejtë në praktikë. Të paraburgosurit e varfër kanë të drejtë të 

avokatit në shpenzim të shtetit. Zakonisht, gjykatësit ia kanë lejuar avokatëve t’i vizitojnë 

klientët e tyre në paraburgim. Ka pasur raporte sipas të cilave policia ka vazhduar t'i thërrasë 

të dyshuarit dhe dëshmitarët në stacione policore për "biseda informative" pa i informuar për 

të drejtat e tyre. Ligji i lejon anëtarëve të familjes së ngushtë të kenë qasje tek personat e 

paraburgosur, me leje të gjykatësit hetues. Në përgjithësi, kjo qasje është lejuar nga 

autoritetet. 

 

e. Mohimi i gjykimit të drejtë publik 

 

Ndonëse Kushtetuta dhe ligjet e përcaktojnë pavarësinë e gjyqësorit, qeveria ka ushtruar 

presion politik dhe frikësim të gjyqësorit. Financimi joadekuat ka vazhduar të jetë pengesë 

për punën dhe efektivitetin e gjykatave. Disa zyrtarë gjyqësorë e kanë akuzuar qeverinë për 

shfrytëzimin e fuqisë buxhetore, që të ushtrojë kontroll mbi gjyqësorin.  

 



Në muajin prill, Parlamenti i ka konfirmuar tre gjykatësit e porsazgjedhur të Gjykatës 

Kushtetuese. Opozita ka pohuar që të tre gjykatësit janë zgjedhur në bazë të lidhjeve 

familjare me liderët ose lojalitetit ndaj partisë qeverisëse etnike maqedonase VMRO-

DPMNE, duke pohuar që ata nuk janë të kualifikuar për këtë pozitë.  

 

Sipas Raportit të Avokatit të Popullit të vitit 2011, shumica e ankesave të qytetarëve në vitin 

2011 kanë qenë të lidhura me gjyqësorin. Raporti ka cekur që qasja ndaj drejtësisë ka mbetur 

e vështirë, pavarësisht ligjeve të ndryshuara. Një shumë domethënëse e buxhetit të gjyqësorit 

është shpenzuar për dëmshpërblimet për shkeljen e të drejtës për gjykim brenda afatit të 

arsyeshëm. Qytetarët edhe më tej janë ballafaquar me probleme në gjykatat dhe prokuroritë, 

veçanërisht në Gjykatën administrative.   

 

Procedurat gjyqësore 

 

Ligji e parasheh prezumimin e pafajësisë, deri në momentin kur dëshmohet fajësia. Në 

përgjithësi, gjykimet kanë qenë të hapura për publikun, ndonëse me vonesa serioze dhe të 

shpeshta. Nuk ka juri – lëndët dëgjohen nga gjykatësi i vetëm për veprat më të lehta, si dhe 

trupi i një ose dy gjykatësve profesionalë dhe dy deri në tre gjykatës ndihmës për dëgjimin e 

rasteve më serioze. Trupi gjykues vendos mbi fajësinë dhe e shqipton dënimin. Trupi 

zakonisht e ka përcjellur rekomandimin e gjykatësit kryesues. Të pandehurit kanë të drejtë të 

avokatit në procedimin paragjyqësor dhe gjyqësor. Megjithatë, autoritetet jo çdoherë i kanë 

informuar të paraburgosurit menjëherë për këtë të drejtë dhe shumica e të pandehurve nuk 

janë lejuar të konsultohen me mbrojtësin privatisht, para se të shfaqen para gjyqit. Ndërkohë 

që gjykatësit zakonisht ia kanë lejuar avokatëve t’i vizitojnë klientët e tyre në paraburgim, 

kontaktet juridike kanë raportuar që në disa raste të profilit të lartë, avokatëve nuk ju është 

lejuar qasja e besueshme dhe në kohë të hershme. Ligji parasheh që avokati mund t'i 

sigurohet të pandehurve të varfër në shpenzim publik. Në përgjithësi, kjo kërkesë ligjore 

është respektuar në praktikë nga autoritetet. Të pandehurit mund t'i parashtrojnë pyetje 

dëshmitarëve dhe të prezantojnë dëshmi në emër të tyre. Të pandehurit dhe mbrojtësit e tyre 

kanë të drejtë për qasje ndaj evidencës qeveritare, ndonëse kjo nuk i është mundësuar çdoherë 

në praktikë avokatëve. Të pandehurit dhe prokurori kanë të drejtë të parashtrojnë ankesa ndaj 

aktgjykimeve.  

 

Aktivistët e të drejtave të njeriut dhe avokatët mbrojtës e kanë akuzuar qeverinë për shkeljen 

e të drejtës për gjykim të drejtë, përmes shfrytëzimit të agjentëve-provokatorë si dëshmitarë 

të mbrojtur në lëndët e profilit të lartë dhe lëndët e ndjeshme në aspektin politik.  

 

Të burgosurit dhe paraburgosurit politikë 

  

Gjatë vitit ka pasur pohime që autoritetet kanë paraburgosur individë për arsye politike. 

 

Në muajin mars, gjykata e dënoi Ljube Boshkovskin, udhëheqës i partisë politike “Të 

Bashkuar për Maqedoninë” me shtatë vite burg për financim të paligjshëm të fushatës. 

Mbështetësit e Boshkovskit kanë pohuar se gjykimi ka pasur motiv politik. Në korrik, 

autoritetet i kanë filluar hetimet kundër Boshkovskit për bashkëpunimin e tij në një rast të 

vrasjes së dyfishtë në vitin 2002. Për këtë rast janë dyshuar edhe 14 individë (nëntë efektivë 

policorë të mëparshëm dhe aktualë, si dhe pesë persona tjerë), për përfshirje direkte ose 

indirekte në rastin e vrasjeve. Mediet anti-qeveritare kanë pohuar se prokuroria ka planifikuar 

të përdorë dëshmi nga dëshmitarët e mbrojtur në këtë rast. Burimet e afërta me Boshkovskin 



e kanë përshkruar këtë si presion me motiv politik. Në fund të vitit, gjykimi ka qenë në vijim 

e sipër.  

 

Procedurat gjyqësore civile dhe mjetet juridike 

 

Qytetarët kanë pasur qasje në gjykata për ngritjen e procedurave me të cilat kërkohet 

dëmshpërblim ose ndërprerja e shkeljeve të të drejtave të njeriut. Individët mund të iniciojnë 

procedura për të drejtat e njeriut në gjykatat civile, penale ose administrative, varësisht nga 

lloji i shkeljes të të drejtave të njeriut dhe subjekti i shkeljes së pretenduar. Individët mund të 

parashtrojnë edhe ankesa ndaj aktgjykimeve të pavolitshme. Ligji e parasheh të drejtën e 

gjykimit brenda afatit të arsyeshëm dhe kjo është bazë ligjore për ngritjen e procedurave 

kundër vonesave të tepërta para Gjykatës Supreme. Në përgjithësi, Qeveria i ka respektuar 

aktgjykimet civile të gjykatave vendase.  

 

Vendimet e gjykatës rajonale për të drejtat e njeriut  

 

Individët kanë pasur mundësi për parashtrimin e ankesave ndaj aktgjykimeve lidhur me 

shkeljet e pretenduara të të drejtave të njeriut nga ana e qeverisë, deri tek Gjykata Evropiane 

e të Drejtave të Njeriut (GjEDNj). Në vitin 2011, qeveria ka paguar gjithsej $260,000 

(mesatarisht $15,000 për çdo lëndë) si kompensim për dëmet e të pandehurve, të cilët i kanë 

fituar proceset gjyqësore kundër Maqedonisë për shkeljen e të drejtës së gjykimit brenda 

afatit të arsyeshëm, si dhe të drejtën e jetës. Sipas një raporti qeveritar, pavarësisht progresit 

të shënuar, veprimi sipas vendimeve të GjEDNj-së edhe më tej ngec për dy ose më tepër vite, 

varësisht nga kompleksiteti i lëndës.  

 

f. Ndërhyrja arbitrore në privatësi, familje, shtëpi ose korrespondencë  

 

Ligji i ndalon këto veprime dhe qeveria në përgjithësi i ka respektuar këto ndalesa. 

Anëtarësimi në ndonjërën prej partive të koalicionit qeverisës çdoherë e më tepër është 

kërkesë për punësim në administratën publike.  

 

Qeveria e ka shfrytëzuar procesin e lustrimit (identifikimi i individëve të cilët kanë 

bashkëpunuar me shërbimet e fshehta gjatë periudhës së komunizmit, si dhe ndalimi i tyre 

nga ushtrimi i detyrave zyrtare dhe përfitimeve tjera qeveritare) si mjet për sulmimin e 

kundërshtarëve politikë dhe ish-bashkëpunëtorëve që nuk janë lojalë. Në qershor, Parlamenti 

e ka miratuar ligjin e ri të lustrimit, i cili përmban elemente të shumta të ligjit të vjetër, që 

është rrëzuar dy herë nga Gjykata Kushtetuese. Ligji i ri kërkon nga Komisioni i lustrimit t’i 

shpallë dosjet e ish-informatorëve policorë në Internet. Në muajin gusht, Komisioni i publikoi 

11 dosjet e para në Internet. Shqyrtimi i lëndëve tregoi që shumica e 26 qytetarëve të 

identifikuar kanë qenë viktima të policisë sekrete komuniste dhe jo bashkëpunëtorë policorë.   

 

Vladimir Milçin, profesor i dramës dhe Drejtor i Fondacionit të Sorosit Shoqëria e hapur, 

njëherazi dhe kritik i ashpër qeveritar, është identifikuar (lustruar) publikisht nga qeveria si 

bashkëpunëtor i ish-policisë sekrete, ndonëse sipas dosjes së tij (të cilën Milçini e ka siguruar 

përmes Ligjit për qasje ndaj informatave), policia sekrete në fakt e ka vëzhguar, marrë në 

pyetje dhe ngacmuar atë gjatë periudhës komuniste.  

 

 

   

 



Pjesa 2. Respektimi i të drejtave civile, ku përfshihet: 

 

a. Liria e fjalës dhe shtypit 

 

Kushtetuta e parasheh lirinë e fjalës dhe shtypit. Megjithatë, qeveria nuk ka treguar në të 

gjitha rastet respekt për këto të drejta në praktikë dhe presioni qeveritar mbi mediet ka qenë 

problem i vazhdueshëm.  

 

Liria e fjalës: Ligji i ndalon fjalimet me të cilat nxitet urrejtja nacionale, fetare ose etnike dhe 

parasheh sanksione për personat që i shkelin këto ligje. Individët kanë pasur mundësi ta 

kritikojnë qeverinë publikisht ose privatisht, por ka pasur raporte sipas të cilave qeveria ka 

tentuar ta pengojë kritikën.  

 

Liria e shtypit: Mediet e shtypura janë udhëzuar nga ligjet e njëjta ku ndalohen fjalimet me të 

cilat nxitet urrejtja nacionale, fetare ose etnike. Një numër shumë i kufizuar i medieve të 

pavarura kanë qenë aktive dhe kanë shprehur vështrime të ndryshme pa kufizim – veçanërisht 

mediet në Internet. Mediet e shtypura dhe raportimi ka mbetur i ndara përgjatë linjave etnike 

dhe politike. Qeveria ka qenë mes porositësve më të mëdhenj të reklamimit në shtet, duke i 

favorizuar subjektet dhe gazetarët që perceptohen si miqësorë. Këshilli për radiodifuzion i ka 

ndryshuar rregullat që i trajtojnë kufizimet e të hyrave të Radiotelevizionit Maqedonas, duke i 

lejuar hapësirë më të madhe reklamuese gjatë periudhave më të shikuara, në krahasim me 

mediet tjera.  

 

Dhuna dhe ngacmimi: Disa gazetarë kanë raportuar që kanë qenë nën presion për raportimin 

e vështrimeve pro-qeveritare, nën kërcënimin e humbjes së vendit të punës. Duke qenë 

porositësi më i madh i reklamimit, qeveria e ka shfrytëzuar edhe presionin financiar për ta 

detyruar raportimin përgjatë linjave qeveritare.  

 

Censura ose kufizimi i përmbajtjeve: Ka pasur raportime sipas të cilave qeveria ka ushtruar 

presion mbi mediet dhe i ka detyruar gazetarët të vetë-censurohen. Gazetarët kanë raportuar 

vetë-censurim dukshëm më të lartë gjatë raportimit për çështjet e ndjeshme për qeverinë.  

 

Në qershor, Këshilli për radiodifuzion i urdhëroi Televizionit A2 të mbyllet, duke e 

pretenduar mosplotësimin e kërkesave të përmbajtjes, sipas të cilave programi zbavitës nuk 

duhet të tejkalojë 65%, kurse lajmet dhe programet edukative nuk duhet të jenë nën 35%. Kjo 

ka qenë hera e parë e mbylljes së ndonjë stacioni televiziv për këto arsye. Shumë palë e kanë 

trajtuar mbylljen të jetë e motivuar politikisht. Në muajin nëntor, Zoran Andonovski, 

Kryeredaktor i ditores më të madhe në vend, Dnevnik, është urdhëruar nga drejtuesit e 

gazetës të mos e publikojë raportin për grevën e vazhdueshme të mjekëve. Ai ka refuzuar ta 

mënjanojë atë, duke thënë se artikulli ka qenë vetëm raportim faktik – jo shprehje mendimi 

ose shkrim kritik. Artikulli në fjalë është hequr pa diturinë e tij gjatë procesit të shtypjes së 

gazetës dhe është zëvendësuar me një reklamë veturash. Në shenjë proteste, ai ka dhënë 

dorëheqje gjatë ditës së ardhshme.  

 

Më 24 dhjetor, gazetarët janë larguar me forcë nga sesioni parlamentar, ku deputetët 

opozitarë kanë tentuar ta parandalojnë miratimin e buxhetit pa shumicën e dy të tretave të 

votave, si që kërkohet me Kushtetutë. SSP i Ministrisë së Brendshme e ka hetuar ankesën 

lidhur me incidentin, që është parashtruar nga Shoqata e gazetarëve, por e ka hedhur atë 

poshtë, meqë nuk ka gjetur bazë për parashtrimin e ankesës. Incidenti ka nxitur kritika nga 



qytetarët dhe bashkësia ndërkombëtare, përfshirë edhe Federatën Ndërkombëtare të 

Gazetarëve dhe Federatën Evropiane të Gazetarëve.  

 

Gjatë vitit, Shoqata e gazetarëve të Maqedonisë (ShGM) ka kritikuar disa zhvillime të 

caktuara lidhur me mediet, si për shembull mbylljen e Televizionit A2, si dhe rënien e 

përgjithshme të lirisë së medieve. ShGM i ka bërë thirrje autoriteteve të angazhohen 

publikisht me pjesëtarët e medieve për trajtimin e krizës. Sindikata e pavarur e gazetarëve ka 

qenë një zë tjetër i shpeshtë që e ka ngritur alarmin ndaj erozionit të lirisë së medieve. Partia 

qeverisëse, ministritë e ndryshme dhe Kabineti i Kryetarit rregullisht kanë mohuar çdo lloj 

presioni ndaj gazetarëve, por njëherazi e kanë shprehur dëshpërimin nga raportimi i disa 

medieve, duke i kritikuar ato dhe gazetarët individualë për anshmëri dhe joprofesionalizëm.  

 

Ligjet për shpifje/Siguria nacionale: Në muajin qershor, në kuadër të Dialogut të nivelit të 

lartë për anëtarësim në BE, ShGM dhe qeveria kanë shpallur një marrëveshje për 

dekriminalizimin e përfoljes, shpifjes dhe gjuhës së ligë, duke paraparë gjoba për shkaktimin 

e dëmit jomaterial. Disa redaktorë dhe pronarë të medieve e kanë shprehur shqetësimin e tyre 

që gjobat e larta do të shkaktojnë vetë-censurë. Ligji është miratuar më 14 nëntor.  

 

Kufizimet e botimeve: Qeveria nuk ka aplikuar kontrolle të importit ose masa tjera për 

kufizimin e punës së shtëpive botuese. Pronarët e medieve të shtypura që nuk janë të lidhur 

me qeverinë kanë raportuar që kompanitë e shpërndarjes – të lidhura me partinë qeverisëse – 

e kanë refuzuar shpërndarjen e botimeve të tyre.  

 

Liria e Internetit 

 

Nuk ka pasur kufizime qeveritare për qasje në Internet ose raporte të besueshme për vëzhgim 

qeveritar të e-mail komunikimit ose dhomave të bisedës në Internet (chat), pa mbikëqyrje 

gjyqësore. Individët dhe grupet kanë pasur mundësi të përfshihen në shprehjen e lirë të 

pikëvështrimeve përmes Internetit, përfshirë edhe e-mailin. Sipas të dhënave statistikore të 

Bashkimit Ndërkombëtar të Telekomunikacioneve, në vitin 2011, 57% e popullatës e ka 

shfrytëzuar Internetin.  

 

Liria akademike dhe ngjarjet kulturore 

 

Nuk ka pasur kufizime qeveritare për lirinë akademike ose ngjarjet kulturore. 

 

b. Liria e tubimit paqësor dhe shoqërimit  

 

Liria e tubimit  

 

Ligji e parasheh lirinë e tubimit dhe qeveria në përgjithësi e ka respektuar këtë të drejtë në 

praktikë. Për të gjitha llojet e tubimeve publike, organizuesi duhet ta informojë Ministrinë e 

Punëve të Brendshme, për sigurimin e hapësirës. Në dhjetor ka pasur disa demonstrata të 

mëdha anti-qeveritare në zonën qendrore të Shkupit.  

 

Liria e shoqërimit  

    

Ligji e parasheh lirinë e shoqërimit dhe qeveria në përgjithësi e ka respektuar këtë të drejtë në 

praktikë. 

 



c. Liria e besimit fetar 

 

Shikoni Raportin e Departamentit të Shtetit mbi liritë fetare ndërkombëtare në 

www.state.gov/j/drl/irf/rpt.  

 

d. Liria e lëvizjes, personat e zhvendosur brenda vendit, mbrojtja e refugjatëve dhe 

personave pa shtetësi 

 

Ligji parasheh liri të lëvizjes brenda vendit, udhëtim në vendet e jashtme, emigrim dhe 

riatdhesim. Marrë në përgjithësi, qeveria i ka respektuar këto të drejta. Qeveria ka 

bashkëpunuar me Zyrën e Komisionarit të lartë të OKB-së për refugjatë (UNHCR) dhe 

organizatat tjera humanitare për sigurimin e mbrojtjes dhe ndihmës për personat e zhvendosur 

brenda vendit, refugjatët, refugjatët e kthyer, azil-kërkuesit, personat pa shtetësi dhe personat 

tjerë të kësaj natyre.   

 

Udhëtimi jashtë vendit: Ligji ia lejon autoriteteve refuzimin e daljes së individëve të dyshuar 

për dëmtimin e marrëdhënieve të jashtme të vendit. Duke reaguar ndaj kërkesës së BE-së për 

zvogëlimin e numrit të azilkërkuesve që vijnë nga vendi, autoritetet e kanë zbatuar strategjinë 

për kufizimin e daljes së azilkërkuesve potencialë. Kjo strategji ka përfshirë fushatë në 

medie, sanksione për agjencitë e udhëtimit që i japin shërbime azilkërkuesve potencialë, si 

dhe përcaktim të profilit në pikëkalimet kufitare. Në kuadër të këtyre përpjekjeve, në 

periudhën prej 1 janarit deri më 10 dhjetor, autoritetet kufitare ia kanë ndaluar daljen 4.360 

qytetarëve (kryesisht romë), për të cilët autoritetet kanë dyshuar se do të kërkojnë azil në BE.  

 

Personat e zhvendosur brenda vendit (PZhBV) 

 

Qeveria ka raportuar për 400 persona të zhvendosur, që kanë mbetur të tillë që nga konflikti i 

brendshëm i vitit 2001. Prej tyre, 166 kanë jetuar në qendra kolektive, kurse 234 kanë qenë të 

vendosur me familje nikoqire.  

 

PZhBV-të kanë pranuar ndihmë themelore, kryesisht nga Ministria e Punës dhe Politikës 

Sociale (MPPS), por vetëm një numër i vogël ka pasur mundësi të punojë, për shkak të 

shkallës së lartë të papunësisë në vend (zyrtarisht, mbi 30% në tremujorin e parë të vitit). 

UNHCR i ka ndihmuar 31 PZhBV në rregullimin e statusit të tyre civil dhe dokumenteve të 

identifikimit.  

 

Gjatë vitit, qeveria ka vazhduar me inkurajimin e PZhBV për kthim në vendbanimet e tyre, 

në rajonet të cilat organet i konsiderojnë të sigurta. Disa PZhBV kanë vazhduar me pohimin 

se qeveria nuk siguron përkrahje adekuate me të cilat do të mundësohet kthimi i tyre. Romët 

e zhvendosur brenda vendit janë ballafaquar me sfida tjera, për shkak të mos-posedimit të 

dokumenteve të pronës ku kanë banuar më parë.  

 

Mbrojtja e refugjatëve 

 

Qasja ndaj azilit: Ligjet e vendit, që modelohen sipas ligjit të BE-së dhe ligjeve tjera 

ndërkombëtare, e parashohin dhënien e azilit ose statusit të refugjatit për personat që i 

përmbushin kriteret e statusit të refugjatit ose të mbrojtjes subsidiare, nëse nuk përmbushen të 

parat. Qeveria ka krijuar sistem për sigurimin e mbrojtjes për refugjatët. Por, UNHCR ka 

raportuar që në praktikë, mekanizmi për përcaktimin e statusit të refugjatëve nuk ka siguruar 

garanci themelore procedurale dhe përcaktim adekuat, si që parashihet me ligj.   



Gjatë vitit, qeveria nuk ia ka aprovuar asnjë azilkërkuesi statusin e refugjatit ose të mbrojtjes 

subsidiare. UNHCR ka vërejtur që vetëm dy lokacione në Shkup kanë raportuar regjistrim të 

azil-kërkuesve të rinj. Asnjë prej pikëkalimeve kufitare, stacioneve policore ose zyrave të 

emigracionit jashtë Shkupit nuk ka raportuar asnjë regjistrim. UNHCR e ka shprehur brengën 

që azil-kërkuesit që paraqiten jashtë Shkupit nuk janë llogaritur dhe mund të jenë kthyer ose 

transportuar në mënyrë joformale në shtetet e treta.  

 

Shteti edhe më tej është ballafaquar me rritje të numrit të arritjeve të migrantëve të rinj nga 

vendet jashtë rajonit, kryesisht nga Azia qendrore dhe Lindja e mesme, por edhe nga Afrika 

veriore, Afrika e Subsaharës, si dhe Azia e jugut. Mungesa e përkthyesve të kualifikuar për 

gjuhën pashtune, dari ose arabe, e ka vështirësuar procesin e identifikimit dhe intervistave. 

Shumica e azilkërkuesve e kanë braktisur vendin në mënyrë spontane, disa javë pas 

parashtrimit të kërkesave për azil. Deri në fund të muajit gusht, ka pasur 400 azilkërkues të 

regjistruar gjatë vitit, krahasuar me 740 në vitin 2011. Prej tyre, 85 kanë qenë të pranishëm në 

fund të muajit gusht në qendrën e pranimit të azil-kërkuesve në Vizbeg, që ka kapacitet për 

150 persona. 

 

Qeveria i ka lëshuar dokumente të identifikimit të gjithë refugjatëve të njohur dhe personave 

tjerë nën mbrojtje subsidiare. Megjithatë, shpesh herë ka ndodhur që autoritetet t’i vonojnë 

ose të mos ia lëshojnë dokumentet e identifikimit azilkërkuesve të rinj. Qeveria ka pasur 

sistem formal për caktimin e kujdestarëve. Në praktikë, asnjë kujdestar i caktuar nuk është 

takuar me të miturit e pashoqëruar që kanë kërkuar azil.  

 

Shteti i sigurt i burimit/transitit: Qeveria e ka ndërprerë praktikën e kaluar të refuzimit të 

kërkesave të azilit prej personave që kanë ardhur në vend përmes shteteve të sigurta të 

transitit. Gjatë vitit ka pasur vetëm një refuzim të tillë, krahasuar me rreth 60 refuzime në 

2011. Personave në fjalë i janë dhënë dokumente të përkohshme identifikimi, për t’ia siguruar 

qasjen ndaj shërbimeve. Dokumentet janë vazhduar përderisa kjo është lejuar nga rrethanat 

personale. Azilkërkuesit e refuzuar nga Kosova edhe më tej janë mbështetur nga UNHCR. 

 

Zgjidhjet e qëndrueshme: Në fund të muajit korrik, në vend ka pasur 1.661 azilkërkues, 

refugjatë, persona nën mbrojtje subsidiare dhe persona tjerë të kësaj natyre, shumica e të 

cilëve janë romë nga konflikti i vitit 1999 në Kosovë. UNHCR ka vazhduar të vërejë progres 

në procesin e kthimit të romëve në Kosovë, që ka ndodhur në bazë të kërkesave individuale 

vullnetare. Deri në fund të gushtit janë kthyer vetëm 8 individë në Kosovë, kurse 173 kanë 

qenë në pritje.  

 

Ministria e Punës dhe Politikës Sociale është përgjegjëse për mbrojtjen sociale të personave 

të cilëve ju është dhënë azil. Në kuadër të Ministrisë ka punuar një zyrë për sigurimin e 

zgjidhjeve të integruara dhe qëndrueshme, me mbështetjen e UNHCR-së. Deri në muajin 

gusht, 785 refugjatë (196 familje) kanë aplikuar për integrim në vend. Por, shteti nuk ka pasur 

banesa të mjaftueshme për këta persona.  

 

Mbrojtja e përkohshme: Ndonëse ligji ia lejon qeverisë sigurimin e mbrojtjes së përkohshme 

për individët që nuk mund të kualifikohen si refugjatë, asnjë individi nuk i është siguruar 

mbrojtja e përkohshme gjatë vitit.  

 

 

 

 



Personat pa shtetësi 
 

Në fund të vitit 2011 ka pasur 1.154 persona pa shtetësi në vend, shumica e gjerë e të cilëve 

kanë pasur të drejtë të shtetësisë, por nuk kanë pasur dokumente identifikimi. Disa persona pa 

shtetësi kanë qenë romë të cilët nuk janë regjistruar gjatë lindjes, ndërkohë që të tjerët nuk 

kanë marrë shtetësi pas pavarësimit të Maqedonisë. UNHCR ka vazhduar me mbështetjen e 

këtyre personave në sigurimin e dokumenteve të identifikimit.  

 

Pjesa 3. Respektimi i të drejtave politike: E drejta e qytetarëve për ndërrimin e qeverisë 

së tyre  

 

Kushtetuta ia jep të drejtën qytetarëve për ta ndërruar qeverinë në mënyrë paqësore dhe 

qytetarët e kanë ushtruar këtë të drejtë përmes zgjedhjeve periodike, të cilat kryesisht kanë 

qenë të lira dhe të drejta, në bazë të votimit të përgjithshëm. Nuk ka pasur zgjedhje nacionale 

ose lokale gjatë vitit.  

 

Zgjedhjet dhe pjesëmarrja politike 
 

Në dhjetor, qeveria nuk i ka ndjekur procedurat e përcaktuara parlamentare për miratimin e 

buxhetit për vitin 2013. Koalicioni qeveritar ka kapërcyer disa hapa për ta nxjerrë draftin e 

buxhetit jashtë komitetit për trajtim plenar, ndërkohë që Spikeri i Parlamentit nuk i ka 

siguruar kopjet e buxhetit për shqyrtim para votimit, si që parashihet me ligj. Më 24 dhjetor, 

deputetët opozitarë kanë pohuar që nuk i janë dhënë kartelat e nevojshme për votim 

elektronik. Deputetët opozitarë e kanë bllokuar fizikisht qasjen ndaj platformës së Spikerit. 

Efektivët e sigurimit i kanë larguar ata me forcë nga salla plenare, pas dhënies së urdhrit nga 

Spikeri. Edhe gazetarët janë larguar me forcë pa votimin me shumicën e dy të tretave, si që 

kërkohet me Kushtetutë. Më pas, Parlamenti i cunguar e ka aprovuar buxhetin, si dhe disa 

akte tjera kontroverse ligjore, pa debat.  

 

Zgjedhjet e fundit: Në qershor 2011 janë mbajtur zgjedhjet parlamentare, me pjesëmarrje të 

lartë ku janë konfirmuar vetëm incidente të vogla. Zyra e OSBE-së për Institucione 

Demokratike dhe të Drejta të Njeriut ka raportuar që zgjedhjet kanë qenë “transparente dhe të 

administruara mirë në mbarë vendin”. Por, ndarja e pamjaftueshme e aktiviteteve partiake 

dhe shtetërore, si dhe presioni mbi nëpunësit e sektorit publik për mbështetjen e koalicionit 

qeverisës kanë qenë problematike. Mundësia e votimit i është ofruar për herë të parë 

qytetarëve që jetojnë jashtë vendit.   

 

Partitë politike: Në gusht 2011, qeveria e ka demoluar objektin banesor Cosmos, në pronësi të 

Fijat Canoskit, udhëheqës i Partisë për Ardhmëri Evropiane, që gjendet në opozitë, duke 

pohuar që objekti nuk i ka përmbushur kriteret e ndërtimit. Canoski ka bindur që objekti është 

demoluar si hakmarrje politike, pas bashkëngjitjes së tij ndaj opozitës dhe financimit të 

Televizionit A1 me orientim opozitar, duke e lejuar atë të emetojë program gjatë fushatës 

zgjedhore. Më vonë, qeveria ka parashtruar katër lëndë gjyqësore kundër Canoskit, duke e 

emëruar gjykatëse tezen e Ministres së Brendshme. Canoski ka raportuar vështirësi në gjetjen 

e kompanisë për vlerësimin e dëmeve në vlerë prej  2.2 miliardë denarëve ($47 milionë) për 

nevojat e sigurimit. Më 30 nëntor, qeveria e ka tërhequr nga Parlamenti propozim-ligjin e 

Ligjit për ndërtim, që do ta kishte legalizuar demolimin e objektit Cosmos në mënyrë 

retroaktive. Në gusht është refuzuar kërkesa e Canoskit për përshtatje ndaj kritereve të 

ndërtimit, duke e detyruar atë t’i gërmojë themelet e objektit Cosmos. Canoski ka parashtruar 

ankesë në GjEDNj, e cila në fund të vitit ka qenë në pritje e sipër.  



Pjesëmarrja e femrave dhe pakicave: Ka pasur 38 femra në Parlamentin e 123 ulëseve dhe tre 

femra në Këshillin e Ministrave prej 23 anëtarëve. Sipas ligjit, listat e kandidatëve të secilës 

parti politike duhet të kenë shumëllojshmëri gjinore – të paktën një prej çdo tre kandidatëve 

duhet t’i takojë gjinisë së kundërt nga gjinia-shumicë në listë. Tek gjykatësit, 60% kanë qenë 

femra. Prej gjithsej 85 kryetarëve të komunave nuk ka pasur asnjë femër.  

 

Në Parlament ka pasur 24 shqiptarë etnikë, katër serbë etnikë, dy vlleh etnikë, dy turq etnikë, 

dy romë etnikë dhe tre boshnjakë etnikë. Ka pasur nëntë anëtarë të bashkësive të pakicave në 

Këshillin e Ministrave prej 23 anëtarëve. 

 

Pjesa 4. Korrupsioni i zyrtarëve dhe transparenca e qeverisë  

 

Ndonëse ligji parasheh përndjekje penale për korrupsionin e zyrtarëve, ka pasur raporte që 

disa prej zyrtarëve të përfshirë në korrupsion nuk janë ndëshkuar. Sipas treguesve të 

qeverisjes së Bankës Botërore, korrupsioni në qeveri ka qenë problem.  

 

Ka pasur pohime të besueshme gjatë vitit, sipas të cilave qeveria ka ndërhyrë në rastet e 

nivelit të lartë të keqpërdorimit të detyrës ose shpërdorimit të pozitës zyrtare, me qëllim të 

kërcënimit të zyrtarëve qeveritarë ose anëtarëve partiakë ose me qëllim të frikësimit të 

udhëheqësve opozitarë. Korrupsioni i policisë dhe gjyqësorit ka qenë problem. Deri në 

muajin gusht, Këshilli gjyqësor ka shkarkuar pesë gjykatës për shkak të sjelljes 

joprofesionale dhe joetike, si dhe një gjykatës për shkak të gjykimit për vepër penale dhe 

dënimit me burg.  

 

Në muajin shkurt, gjykata e ka shfajësuar Vasil Tupurkovskin, ish-Zëvendës Kryeministër 

dhe Drejtor i Agjencisë për rindërtim dhe zhvillim, gjatë një rigjykimi pas dënimit paraprak 

me tre vite burg për padi për korrupsion. Më 14 dhjetor, Gjykata e apelit në Shkup e ka 

ndryshuar vendimin e shfajësimit dhe e ka rikthyer lëndën për rigjykim. 

 

Rigjykimi i Vllado Buçkovskit, ish-Kryeministër dhe ish-Ministër i Mbrojtjes, që është 

gjykuar paraprakisht për keqpërdorim të detyrës, ka vazhduar me sesione të herëpashershme.  

 

Komisioni kundër korrupsionit (KKK) ka qenë trupi qeveritar përgjegjës për zbulimin e 

pasurisë, hetimin e konfliktit të interesave të zyrtarëve të emëruar dhe të zgjedhur, si dhe për 

parashtresat e qytetarëve që kanë të bëjnë me korrupsion. Deri në shtator, KKK ka pranuar 

gjithsej 125 pretendime të reja për korrupsion dhe/ose konflikt interesash. KKK ka pranuar 

gjithsej 328 parashtresa dhe kërkesa, përfshirë edhe disa prej vitit të kaluar. Prej tyre, 141 

janë hedhur poshtë për mungesë të juridiksionit, ndërsa 143 janë hedhur poshtë si të pabaza. 

27 parashtresa i janë përcjellë institucioneve tjera për shqyrtim dhe veprim. Deri në shtator, 

KKK ia ka parashtruar prokurorisë 14 parashtresa kundër zyrtarëve qeveritarë dhe të partive 

politike dhe partive politike si persona juridikë, duke e rekomanduar ngritjen e padisë penale. 

Këtu përfshihen edhe tre parashtresat kundër Lidhjes Socialdemokrate të Maqedonisë në 

opozitë, si dhe Televizionit A1 për parregullsitë e pretenduara gjatë fushatës për zgjedhjet e 

qershorit 2011. Deri tani nuk ka rezultuar me padi penale asnjë prej 10 parashtresave kundër 

zyrtarëve publikë aktualë dhe të mëparshëm, që KKK ia ka përcjellë prokurorisë gjatë vitit 

2011. Prokuroria në Prilep i ka hedhur poshtë paditë kundër drejtorit të ndërmarrjes publike 

afër qytetit, për shkak të skadimit të afatit ligjor. Deri në fund të vitit, prokuroria nuk i ka 

dhënë KKK-së përgjigje kthyese për nëntë parashtresat tjera.  

 



Gjatë vitit, deri në shtator, KKK nuk ka ngritur asnjë procedurë kundërvajtëse për 

parashtresat e pranuara.  

 

Qasja publike ndaj informatave qeveritare sigurohet me ligj. Por, implementimi i ligjit ka 

ngecur, në shumë fusha – posaçërisht në pjesën e qasjes së qytetarëve ndaj të dhënave 

financiare të qeverisë dhe kontratave për furnizim publik. Legjislacioni për antikorrupsion 

parasheh që zyrtarët e zgjedhur dhe të emëruar, si dhe familjarët e tyre të afërm, t’i paraqesin 

të ardhurat dhe pasurinë, duke paraparë gjoba për mosplotësimin e kësaj kërkese. Deklaratat 

janë shpallur publikisht në ueb-faqen e Komisionit kundër korrupsionit. Por, ekspertët e 

antikorrupsionit dhe sektori civil e kanë kritikuar KKK-në për mungesë të vullnetit politik 

dhe kapacitetit për verifikimin e vërtetësisë së deklarimeve, si dhe për mungesë të aftësisë për 

sanksionimin efektiv të zyrtarëve që nuk i kanë përmbushur obligimet e tyre.  

 

Pjesa 5. Qëndrimi qeveritar ndaj hetimeve ndërkombëtare dhe joqeveritare për shkeljet 

e pretenduara të të drejtave të njeriut  

 

Ka pasur disa grupe vendase dhe ndërkombëtare të të drejtave të njeriut që në përgjithësi 

kanë vepruar pa kufizime qeveritare dhe të cilat i kanë hetuar dhe publikuar konstatimet e 

tyre mbi të drejtat e njeriut. Zyrtarët qeveritarë kanë bashkëpunuar dhe në disa raste kanë 

reaguar ndaj vështrimeve të tyre.  

 

Organet qeveritare për të drejtat e njeriut: Zyra e Avokatit të Popullit ka punuar drejt 

mbrojtjes së qytetarëve nga shkeljet e të drejtave të tyre nga institucionet publike, uljes së 

diskriminimit ndaj bashkësive pakicë dhe personave me nevoja të posaçme, promovimit të 

përfaqësimit të barabartë në jetën publike, si dhe trajtimit të problemit me të drejtat e 

fëmijëve. Avokati i Popullit ka të drejtë ligjore t'i vizitojë të gjithë personat e privuar dhe t’i 

raportojë konstatimet në Kombet e Bashkuara. Shumica e 3.940 parashtresave të pranuara 

deri në fillimin e dhjetorit kanë qenë të lidhura me shkeljet e procedurave gjyqësore, 

keqtrajtimin policor, shërbimet e policisë për qytetarët, burgjet, të drejtat e punës, 

konsumatorëve dhe të drejtat e pronës. Avokati i Popullit ka raportuar bashkëpunim dhe 

komunikim të mirë me qeverinë. Por, ka cekur që ndonëse përgjigjet qeveritare ndaj 

kërkesave janë dhënë me kohë, ato shpesh herë nuk kanë qenë përmbajtjesore dhe në disa 

raste nuk kanë e kanë dhënë informatën e kërkuar.  

 

Trupi ndërministror për të drejtat e njeriut, që kryesohet nga Ministri i Jashtëm Nikolla 

Poposki, e ka mbajtur seancën e parë në korrik. Qëllimi i këtij Trupi është hetimi i 

problemeve të lidhura me promovimin e të drejtave dhe lirive të njeriut, që rrjedhin nga 

obligimet e marrëveshjeve ndërkombëtare për të drejtat e njeriut, të cilat i ka ratifikuar vendi. 

 

Komisioni shtatë-anëtarësh për mbrojtje nga diskriminimi ka mandat për shqyrtimin e 

ankesave për diskriminim, dhënien e rekomandimeve dhe promovimin e zbatimit të ligjit. 

Por, Komisioni nuk ka fuqi për ndëshkimin e kundërvajtësve. Deri në muajin shtator, 

Komisioni ka pranuar 54  ankesa dhe ka zgjidhur 12. Komisioni ka hedhur poshtë 17 ankesa 

si të pabaza, ndërsa 15 kanë qenë në procedurë e sipër. Komisioni nuk ka pasur nëpunës me 

orar të plotë dhe ka punuar në zyrë që nuk ofron qasje për personat me paaftësi fizike. Për 

dallim nga Avokati i Popullit, Komisioni i ka shqyrtuar ankesat nga sektori publik dhe ai 

privat. Por, publiku ka qenë në masë të madhe i painformuar për ekzistimin e Komisionit. 

Qytetarët që nuk janë të kënaqur nga rezultati i ankesës mund t’i drejtohen gjykatave. 

Mendimi me shkrim i Komisionit pranohet si dëshmi.  

 



Pjesa 6. Diskriminimi, keqpërdorimet shoqërore dhe trafikimi me qenie njerëzore   
 

Kushtetuta dhe ligji e ndalojnë diskriminimin në bazë të gjinisë, racës, paaftësisë, gjuhës, 

identitetit gjinor, besimit fetar, përkatësisë nacionale, sociale ose politike, duke paraparë 

gjoba në shumë prej €400 deri në €1,000 ($528 - $1,300), që mund të shqiptohen për 

individët ose subjektet juridike të cilëve ju konstatohet fajësia për diskriminim. Në 

përgjithësi, qeveria i ka zbatuar këto dispozita. Në raportin e vitit 2011, Avokati i Popullit ka 

cekur që diskriminimi ka ekzistuar në të gjitha fushat e jetës – veçanërisht në bazë etnike dhe 

përkatësi partiake. Raporti ka rekomanduar fushata edukative për përforcimin e vetëdijes së 

qytetarëve ndaj diskriminimit.  

 

Femrat 

 

Dhunimi dhe dhuna në familje: Dhunimi, përfshirë edhe dhunimi bashkëshortor ndalohet me 

ligj. Dënimet për dhunim ose sulm për seks të dhunshëm lëvizin prej një deri në 15 vite burg. 

Për shkak të zbatimit të dobët të ligjit, dënimet nuk kanë shërbyer si parandalues të 

rëndësishëm. Si edhe në rastet e dhunës në familje, policia dhe zyrtarët gjyqësorë kanë 

ngurruar në ndjekjen e dhunimit bashkëshortor. Shumë shumë viktima nuk janë zbuluar për 

shkak të damkës shoqërore.  

 

Dhuna në familje dhe dhuna tjetër kundër femrave ka qenë problem i vazhdueshëm dhe i 

përhapur. Ndonëse dhuna në familje është e paligjshme, autoritetet rrallë herë e kanë zbatuar 

ligjin në praktikë. Normat kulturore, duke i përfshirë edhe brengat e viktimave për turpin e 

mundshëm që do t'i shkaktohej familjes, e kanë dekurajuar paraqitjen e dhunës kundër 

femrave, si dhe ngritjen e padive penale. Avokatët kanë raportuar për progres në 

përmirësimin e strukturës ligjore që ka të bëjë me dhunën në familje.   

 

Qeveria ka drejtuar shtatë qendra për strehim me kapacitet të kufizuar dhe një që operohet 

nga OJQ-të për femrat në rrezik, me kapacitet prej 30 personave. Ka pasur një kontakt-linjë 

telefonike nacionale (në maqedonisht dhe shqip) e udhëhequr nga një OJQ vendase, si dhe dy 

qendra krize për strehim të përkohshëm (24-48 orë) të viktimave të dhunës në familje. OJQ-të 

lokale që e luftojnë dhunën në familje mbështeten më së shumti tek donatorët ndërkombëtarë.  

 

Ngacmimi seksual: Ligji e ndalon ngacmimin seksual në vendin e punës dhe jep udhëzime 

për shqiptimin e dënimit prej tre muaj deri në tre vite burg për ngacmim seksual. Ngacmimi 

seksual i femrave në vendin e punës ka qenë problem, posaçërisht në sektorin privat. Por 

viktimat zakonisht nuk i kanë paraqitur rastet e këtilla, për shkak të frikës nga publiciteti dhe 

humbja e mundshme e vendit të punës.  

 

Të drejtat e reproduksionit: Çiftet kanë të drejtë të vendim-marrjes së lirë dhe të përgjegjshme 

për numrin, intervalin dhe kohën e lindjes së fëmijëve, si dhe për mënyrat - pa diskriminim, 

detyrim dhe dhunë. Sigurimi shëndetësor shtetëror nuk i mbulon mjetet kontraceptive. Në 

përgjithësi, femrat rome kanë pasur mungesë të qasjes ndaj shërbimeve gjinekologjike.  

 

Diskriminimi: Femrat kanë status të njëjtë juridik si edhe meshkujt në ligjin e familjes, 

trashëgimisë dhe në sistemin gjyqësor. Mbështetësit kanë raportuar që numri i femrave që 

pronësojnë pronë dhe biznese është minimal dhe kanë vërejtur diskriminim të caktuar gjinor 

që bazohet në industri të caktuara. Femrat rome nuk kanë pasur mundësi të barabarta për 

punësim dhe arsim, për shkak të kufizimeve tradicionale ose fetare për shkollim dhe 

pjesëmarrje në shoqëri. Në disa bashkësi të shqiptarëve, femrat janë privuar nga e drejta e 



votës nga ndonjë mashkull i familjes, që e ka udhëzuar votimin ose ka votuar në emër të 

anëtareve të familjes. Femrat që kanë punuar jashtë shtëpisë, kanë fituar mesatarisht 78% nga 

të ardhurat e meshkujve.  

 

Seksioni për barazi gjinore në Ministrinë e Punës dhe Politikës Sociale ka qenë përgjegjës për 

sigurimin e të drejtave ligjore të femrave. Komisionet për barazi gjinore kanë ekzistuar edhe 

në nivel të këshillave komunalë. 

 

Fëmijët 

 

Regjistrimi i lindjes: Ligji e përcakton shtetësinë në radhë të parë sipas shtetësisë së 

prindërve, por e mundëson marrjen e shtetësisë sipas lindjes në territorin e shtetit, për fëmijët 

e gjetur në territorin e Maqedonisë, atëherë kur nuk njihen prindërit ose në rastet kur 

autoritetet nuk zbulojnë që prindërit janë të huaj para moshës 18-vjeçare të fëmijës. Të gjitha 

lindjet në spitale dhe institucione mjekësore janë regjistruar automatikisht dhe ligji kërkon që 

të gjithë fëmijët, përfshirë edhe ata që kanë lindur në shtëpi ose gjetiu, të regjistrohen në zyrat 

e ofiqarit brenda 15 ditëve nga dita e lindjes. Disa familje rome e kanë vonuar regjistrimin e 

foshnjave të lindura, duke ia vështirësuar atyre qasjen ndaj përfitimeve arsimore, mjekësore 

dhe përfitimeve tjera në jetë, për shkak të mungesës së dokumenteve të identifikimit.   

 

Keqpërdorimi i fëmijëve: Keqpërdorimi i fëmijëve ka qenë problem në disa rajone. 

Mbështetësit e mirëqenies së fëmijëve kanë cekur që fëmijët hezitojnë t’i raportojnë 

keqpërdorimet, duke u frikuar nga institucionalizimi i tyre. Qendra për punë sociale e 

Ministrisë për Punë dhe Politikë Sociale dhe Seksioni për delinkuentët e mitur në Ministrinë e 

Punëve të Brendshme kanë qenë përgjegjës për trajtimin e keqpërdorimit të fëmijëve.  

 

Qeveria ka operuar një linjë telefonike për dhunën në familje, përfshirë edhe keqtrajtimin e 

fëmijëve. Një OJQ ka operuar linjë telefonike dhe të e-mailit për fëmijët e rrahur ose 

keqtrajtuar, së bashku me fushatat e reklamimit për promovimin e linjës, me fokus tek 

fëmijët.  

 

Martesa e fëmijëve: Mosha minimale ligjore për martesë është mosha 18-vjeçare. Gjykata 

mund ta lejojë martesën për personat e moshës 16-18 vjeçare, në qoftë se konstaton se kanë 

aftësi mendore dhe fizike për martesë. Martesa e fëmijëve ka ndodhur tek bashkësia rome dhe 

në masë shumë më të vogël në bashkësinë etnike shqiptare. Ka qenë e vështirë të vlerësohet 

numri i martesave të hershme, për shkak se ato regjistrohen rrallëherë. Sipas të dhënave 

zyrtare, në vitin 2011 janë martuar 1,926 femra dhe 236 meshkuj nën moshën 20-vjeçare.  

 

Eksploatimi seksual i fëmijëve: Dënimet për eksploatimin e fëmijëve për qëllimet e seksit 

komercial përcaktohen prej 10 deri në 15 vite burg. Mosha minimale për seks në bazë të 

pëlqimit është mosha 16-vjeçare. Ligji e parandalon pornografinë e fëmijëve dhe dënimet për 

këtë janë prej pesë deri në 15 vite burg. Prostitucioni fëmijëror është konsideruar si problem, 

por nuk dihen përmasat. Sipas të dhënave në dispozicion, numri i rasteve të keqpërdorimit 

seksual të fëmijëve ka shënuar rritje gjatë disa viteve të fundit, duke kapur 70 raste të 

regjistruara në vitin 2011, krahasuar me 45 raste në vitin 2010. 16% kanë qenë përsëritës të 

veprës penale. Në muajin janar, shteti e ka krijuar regjistrin on-line të autorëve që janë dënuar 

për veprën e trafikimit të fëmijëve dhe keqpërdorimit seksual të fëmijëve. Regjistri përmban 

fotografi, të dhëna mbi dënimin, si dhe adresat e banimit të 102 autorëve të dënuar për  

veprën e trafikimit të fëmijëve dhe keqpërdorimit seksual të fëmijëve. Regjistri mund të 



hulumtohet në bazë të emrit dhe adresës. Dorasit e veprës mund të kërkojnë të mënjanohen 

nga lista 10 vite pas vuajtjes së dënimit dhe mospërsëritjes së veprës.  

 

Fëmijët e zhvendosur: Sipas të dhënave të vitit 2008 të UNCEF-it, ka pasur rreth 500 deri në 

1.000 fëmijë në rrugët e vendit, shumica prej të cilëve romë. Me mbështetje ndërkombëtare, 

Ministria e Punës dhe Politikës Sociale ka drejtuar katër qendra ditore për fëmijët e rrugës. 

Sipas Ministrisë, vlerësohet që  630 fëmijë të lëndueshëm i kanë vijuar orët e arsimit fillor në 

qendrat e strehimit. Qeveria e ka mirëmbajtur qendrën e strehimit për fëmijët e rrugës. 

ndonëse madhësia e vogël e ka vështirësuar sigurimin e shërbimeve adekuate sociale.  

 

Fëmijët e institucionalizuar: Mbështetësit dhe Avokati i Popullit kanë raportuar për mungesë 

të llogaridhënies lidhur me rastet e moskujdesit dhe keqpërdorimit të fëmijëve në jetimore, 

strehimore dhe qendrat e paraburgimit. Edhe OJQ-të kanë qenë aktive në këtë fushë.  

 

Rrëmbimi ndërkombëtar i fëmijëve: Shteti është palë-nënshkruese e Konventës së Hagës për 

aspektet civile të rrëmbimit ndërkombëtar të fëmijëve (1980). Për më tepër informata, shikoni 

Raportin e Departamentit të Shtetit për përputhje në: 

http://travel.state.gov/abduction/resources/congressreport/congressreport_4308.html.  

 

Anti-Semitizmi  

 

Bashkësia çifute ka vlerësuar që rreth 250-300 çifutë kanë jetuar në vend. Nuk ka pasur 

raporte për akte anti-semite.  

 

Trafikimi me qenie njerëzore 

 

Shikoni Raportin e Departamentit të Shtetit për trafikimin me qenie njerëzore në 

www.state.gov/j/tip.  

 

Personat me paaftësi 

 

Ndonëse ligji për anti-diskriminim e ndalon diskriminimin në bazë të paaftësive të ndijorëve 

fizikë, paaftësisë intelektuale dhe mendore, personat me paaftësi janë ballafaquar me 

diskriminim gjatë punësimit, arsimit, transportit ajror dhe të llojeve tjera, qasjes ndaj 

shërbimeve shëndetësore dhe shërbimeve tjera shtetërore. Sipas ligjit, personat me paaftësi 

fizike ose mendore duhet të marrin aprovim nga komisioni mjekësor i qeverisë, për të 

shërbyer në pozita mbikëqyrëse në sektorin privat dhe atë qeveritar. Ligji ofron stimulim për 

disa “kompani strehim” që i punësojnë personat me paaftësi, por OJQ-të kanë raportuar për 

mundësitë e kufizuara të punësimit të personave me paaftësi. Ligji i lejon atyre që 

pretendojnë se janë diskriminuar të parashtrojnë ankesa në Komisionin për mbrojtje nga 

diskriminimi.  

 

Ligji kërkon që vetëm ndërtesat e reja të kenë qasje për personat me paaftësi. Shumë objekte 

publike kanë mbetur edhe më tej pa qasje të këtillë. Inspektimi i paqëndrueshëm ka rezultuar 

me ndërtime të reja që nuk kanë qasje për personat me paaftësi. OJQ-të kanë raportuar që 

gjendja përmirësohet me kalimin e kohës. Transporti publik në masë të madhe është i 

pakapshëm për personat me paaftësi fizike. Ministria e Arsimit nuk ka siguruar shërbime 

gjegjëse të edukimit special për personat me paaftësi, ndonëse fëmijët me paaftësi e kanë 

vijuar mësimin në shkollë. E drejta e votës dhe pjesëmarrjes në punët civile nuk është 

http://www.state.gov/j/tip


kufizuar. Gjatë vitit, qeveria dhe organet e saj nuk kanë marrë hapa domethënës për 

përmirësimin e respektimit të të drejtave të personave me paaftësi.  

 

Mbështetësit kanë cekur që punëdhënësit ngurojnë të angazhojnë persona me paaftësi, si dhe 

që vështirësia për qasje ndaj mundësive arsimore dhe mundësive tjera e ka penguar 

integrimin e plotë të personave me paaftësi në shoqëri. Më tej, rrogat e ulëta që i janë dhënë 

shpesh herë personave me paaftësi që nuk janë trajnuar, i ka dekurajuar ata edhe më shumë 

nga kërkimi i punësimit.  

 

Ministria e Punës dhe Politikës Sociale është përgjegjëse për integrimin e personave me 

paaftësi në jetën ekonomike dhe pagesën e ndihmave. Në praktikë, ndihmat për paaftësi nuk i 

kanë mbuluar shpenzimet e jetës. Sipas mbështetësve, punësimi dhe programet trajnuese për 

aftësi jetësore për personat me paaftësi mendore ose fizike ka qenë shumë i kufizuar dhe nuk 

i ka kontribuar në mënyrë të dukshme integrimit ekonomik të tyre.  

 

Gjatë vizitës në vitin 2010, KPT ka cekur pretendime të vazhdueshme për keqtrajtimin e 

pacientëve psikiatrik nga personeli, veçanërisht në Spitalin psikiatrik në Demir Hisar. 

Keqtrajtimi i pretenduar e ka përfshirë edhe përdorimin e shkopinjve të drurit dhe shufrat 

metalike. Shumë pacientë në pavijonin e mjekësisë ligjore në Demir Hisar kanë pohuar që 

janë keqtrajtuar në mënyrë psikike nga pacientët tjerë, që janë frikuar për sigurinë e tyre 

personale, si dhe që personeli nuk ka intervenuar për parandalimin e dhunës mes pacientëve, 

duke e preferuar tërheqjen nga gjendjet e këtilla për ta mbrojtur veten.  

 

Sipas raportit të KPT-së, pavijonet në Demir Hisar janë skajshmërisht të rrënuara, pa 

mirëmbajtje, të fëlliqura dhe me qelb urine. Në veçanti, dy pavijone kanë pasur tualete të 

gjendje të keqe, me jashtëqitje në dysheme dhe hidraulik të bllokuar dhe jofunksional. Për 

këtë arsye, pacientët janë obliguar të përdorin kateter personal, duke i zbrazur ato më pas. 

Përveç kësaj, KPT ka raportuar që pavijoni në spitalin Negorci është shumë i rrënuar, me disa 

dhoma të mbingarkuara rëndë. Në këtë objekt nuk ka pasur ndriçim artificial ose ka pasur 

vetëm pak, ndërsa tualetet e bllokuara kanë pasur grumbuj të leckave të fëlliqura. Nuk ka 

pasur hapësira të përbashkëta brenda objektit për pacientët, kështu që gjatë dimrit, ata kanë 

qenë në izolim efektiv në dhomat e tyre.  

 

Pakicat nacionale/racore/etnike 

 

Sipas regjistrimit të vitit 2002, përbërja e popullsisë ka qenë: 64.2% maqedonas, 25.2% 

shqiptarë, 3.9% turq, 2.7% romë, 1.8% serb, 0.8% boshnjakë dhe 0.5% vlleh.  

 

Marrëdhëniet midis bashkësisë etnike maqedonase dhe asaj shqiptare shpesh herë kanë qenë 

të tensionuara. Disa incidente ndëretnike, të cilat shkaktuan protesta i kanë rritur tensionet 

mes dy bashkësive më të mëdha. Shqiptarët etnikë kanë vazhduar të ankohen për 

përfaqësimin e pabarabartë në ministritë qeveritare dhe ndërmarrjet publike, ndonëse ka pasur 

përmirësim nga viti 2011.  

 

Sipas raportit vjetor të Avokatit të Popullit, shqiptarët etnikë dhe pakicat tjera nacionale (me 

përjashtim të serbëve dhe vllehve etnikë), kanë pasur përfaqësim më të ulët në shërbimin 

publik dhe institucionet tjera shtetërore, përfshirë edhe ushtrinë, forcën policore dhe agjencitë 

e zbulimit, si dhe gjykatat, bankën nacionale, doganat dhe ndërmarrjet publike – pavarësisht 

përpjekjeve për rekrutimin e kandidatëve të kualifikuar prej këtyre bashkësive. Shqiptarët 

etnikë kanë përbërë 18% të personelit ushtarak, ndërkohë që bashkësitë-pakicë në tërësi kanë 



përbërë 25% të popullatës, sipas statistikave qeveritare. Disa ministri kanë refuzuar t’i 

shpalosin informatat për përbërjen etnike të personelit të tyre.  
 

Ligji e mundëson arsimin fillor dhe të mesëm në gjuhën maqedonase, shqipe, rome, turke dhe 

serbe. Numri i nxënësve të pakicave që e kanë vijuar arsimin e mesëm në gjuhën e tyre 

amtare ka vazhduar të rritet, veçanërisht pas shpalljes së arsimit të mesëm si obligues. 

 

Romët janë ankuar nga diskriminimi i gjerë shoqëror. OJQ-të dhe ekspertët ndërkombëtarë 

kanë raportuar që romët shpesh herë janë refuzuar për punësim. Disa romë janë ankuar për 

mungesë të qasjes ndaj fondeve për mirëqenie publike. Fëmijët romë kanë pasur pjesëmarrje 

më të lartë në shkollat e veçuara “speciale” për nxënësit me paaftësi mendore. OJQ-të rome 

gjithashtu kanë raportuar që në disa pjesë të vendit, pronarët ia kanë ndaluar hyrjen e romëve 

në objektet e tyre. Disa romë nuk kanë pasur letërnjoftime (që janë të nevojshme për marrjen 

e shërbimeve qeveritare si arsimi, mbështetja sociale ose kujdesi shëndetësor), ndonëse BE 

dhe UNHCR kanë punuar drejt sigurimit të dokumenteve të identitetit për të gjithë romët.  

 

Qeveria e ka financuar realizimin e Strategjisë nacionale për romët, në kuadër të përkushtimit 

për Dhjetëvjeçarin e romëve (2005-2015), përfshirë edhe ndihmën në arsim, banim, punësim 

dhe zhvillim të infrastrukturës. Por, me përjashtim të arsimit, mjetet nuk kanë mjaftuar për të 

dhënë rezultate domethënëse, veçanërisht në fushën e kujdesit shëndetësor. Qeveria 

gjithashtu ka vazhduar me financimin e qendrave informative të romëve, që i udhëzojnë 

romët drejt burimeve arsimore, mbrojtjes shëndetësore dhe burimeve të mirëqenies sociale. 

Rritja e financimit nga OJQ-të dhe qeveria për eliminimin e pengesave për arsimin (përfshirë 

edhe transferet e kushtëzuara të të hollave për nxënësit romë), ka rezultuar me rritje të 

vazhdueshme të numrit nxënësve që e vijojnë mësimin, veçanërisht në shkollat e mesme.  

 

Turqit etnikë janë ankuar nga diskriminimi. Brengat e tyre kryesore janë lidhur me 

përparimin e ngadalshëm të arritjes së përfaqësimit të barabartë në institucionet qeveritare, 

mungesën e komunave urbane ku turqit janë shumicë që e mundëson përdorimin zyrtar të 

gjuhës turke, si dhe nivelin joadekuat të arsimit dhe medieve në gjuhën turke. Gjuha turke 

është zyrtare në katër komuna rurale.  

 

Keqpërdorimet shoqërore, diskriminimi dhe aktet e dhunës në bazë të orientimit 

seksual dhe identitetit gjinor 

 

Orientimi seksual nuk është kategori e mbrojtur me ligj, ndonëse Komisioni për mbrojtje nga 

diskriminimi, që është krijuar në bazë të ligjit, i ka trajtuar ankesat e parashtruara nga 

bashkësia LGBT. 

 

Aktivistët që i përfaqësojnë të drejtat e individëve LGBT kanë raportuar incidente të 

paragjykimit shoqëror, raste të ngacmimit dhe përdorimit të gjuhës përbuzëse, përfshirë edhe 

nga ana e medieve dhe qeveria. Në nëntor, Qendra LGBTI e Komitetit të Helsinkit është 

shkatërruar dhe dy aktivistë janë sulmuar gjatë vendosjes së shenjave për marshin e 

tolerancës.  

 

Keqpërdorimet tjera shoqërore dhe diskriminimi 

 

Ka pasur raporte të izoluara të diskriminimit kundër personave me HIV/AIDS gjatë punësimit 

dhe qasjes ndaj kujdesit shëndetësor.   

 



Pjesa 7. Të drejtat e punëtorëve 

 

a.  Liria e shoqërimit dhe e drejta e marrëveshjes kolektive 
 

Ligji e parasheh të drejtën e themelimit dhe bashkëngjitjes në sindikata, pa autorizime 

paraprake ose kërkesa të shumta. Ligji e parasheh të drejtën e grevës, duke e kufizuar atë për  

pjesëtarët e ushtrisë dhe policisë. Ligji i lejon punëdhënësit të “përjashtojnë” ose përkohësisht 

të lirojnë nga puna maksimum 2% të punëtorëve të kompanisë, në qoftë se kompania beson 

se punëtorët e caktuar mund të jenë të dhunshëm ose të angazhohen në “aktivitete 

jodemokratike” dhe i pengojnë negociatat mes punëtorëve dhe punëdhënësit. Punëdhënësit 

duhet t’i paguajnë beneficionet e punëtorëve gjatë periudhës së përjashtimit, si dhe t’i kthejnë 

ata pas grevës. Nëse autoritetet e shpallin grevën si të paligjshme, punëdhënësi mund t’i 

përjashtojë nga puna ose t’i padisë pjesëtarët për kompensim të dëmit të shkaktuar. 

 

Ligji e mbron të drejtën e marrëveshjes kolektive, por kërkon që secila marrëveshje e këtillë 

të mbulojë të paktën 20% të punësuarve në sektorin privat ose publik dhe 10% të 

punëdhënësve. Sipas ligjit, marrëveshjet kolektive zbatohen për të gjithë punëtorët – pa 

dallim nëse janë anëtarë të sindikatave. Ligji e ndalon diskriminimin në bazë të sindikatave 

dhe siguron kthim të punëtorëve që lëshohen nga puna për shkak të aktivitetit në sindikatë. 

Qeveria nuk i ka zbatuar çdoherë ligjet kundër ndërhyrjes në sindikata. Procedurat nuk kanë 

shënuar vonesa të gjata.  

 

Liria e shoqërimit është respektuar në praktikë. Sindikatat mund të regjistrohen lirshëm në 

Regjistrin qendror të Maqedonisë. Organizatat e punëtorëve kanë qenë të pavarura nga 

qeveria dhe partitë politike. Qeveria e ka respektuar të drejtën e marrëveshjes kolektive në 

praktikë.  

 

Punëtorët e kanë realizuar të drejtën e grevës në praktikë, por sindikatat kanë cekur që 

dispozita “përjashtuese” e ligjit ia mundëson punëdhënësve t’i përjashtojë udhëheqësit e 

sindikatave nga negociatat për marrëveshje kolektive gjatë grevës.  

 

Përfaqësuesit e sindikatave kanë raportuar që menaxherët dhe ministrat qeveritarë kanë 

përdorur kërcënime për përfundimin e grevave. Ka pasur edhe raste kur menaxherët i kanë 

detyruar anëtarët e sindikatave të nënshkruajnë deklarata për të treguar nëse kanë qenë në 

grevë, me qëllim që t’i shfrytëzojnë ato për të përcaktuar nëse anëtarët do të paguhen. Disa 

anëtarë të sindikatave janë kërcënuar me përjashtim nga puna nëse nuk i japin fund grevës. 

Anëtarët tjerë kanë cekur që autoritetet i kanë kërcënuar bizneset e bashkëshortëve ose 

familjeve me kontroll të inspektorëve shtetërorë, nëse dalin në grevë. Edhe kompanitë i kanë 

thënë anëtarëve të sindikatave me punësim të përkohshëm, të mos i bashkëngjiten grevave 

nëse dëshirojnë të jenë të punësuar permanentë.  

 

Ka pasur raste kur qeveria ka negociuar me sindikatat që nuk kanë qenë në grevë, ndërkohë 

që i ka refuzuar negociatat me sindikatat që në fakt kanë qenë në grevë, duke thënë se 

sindikatat që nuk janë në grevë janë përfaqësues ligjorë të punëtorëve-grevistë.  

 

Ka pasur raste të diskriminimit kundër sindikatave, por vetëm gjatë grevave.  

 

 

 

 



b. Ndalimi i punës së detyrueshme ose të shtrënguar 

 

Ligji e ndalon punën e detyrueshme ose të shtrënguar, përfshirë edhe punën e fëmijëve. 

Megjithatë, Qeveria nuk i ka zbatuar këto ligje në mënyrë efektive në rastin e fëmijëve-romë 

që kanë qenë veçanërisht të lëndueshëm ndaj trafikimit me qenie njerëzore – posaçërisht për 

kërkim të lëmoshës në vende publike, zakonisht të detyruar nga anëtarët e familjes. 

 

Shikoni Raportin e Departamentit të Shtetit për trafikimin me qenie njerëzore në 

www.state.gov/j/tip.  

 

c. Ndalimi i punës së fëmijëve dhe mosha minimale për punësim 

 

Ligji i mbron fëmijët nga eksploatimi në vendin e punës, ku përfshihet edhe ndalimi i punës 

së detyruar ose të shtrënguar. Megjithatë, qeveria nuk e ka zbatuar ligjin në mënyrë efektive 

për fëmijët romë. Ligji parasheh dënim me burg prej të paktën tetë viteve për cilindo person i 

cili blen, shet, mban ose merr fëmijë ose të mitur me qëllim të eksploatimit.  

 

Mosha minimale për punësim është 15 vjeç. Fëmijët nën moshën 14-vjeçare mund të punojnë 

si praktikantë ose si pjesë e programit zyrtar edukativ. Ligji e ndalon punësimin e të miturve 

nën moshën 18-vjeçare në vendet e dëmshme të punës për shëndetin psikik ose psikologjik, si 

dhe për moralin e tyre. Ligji gjithashtu e ndalon punën e të miturve nën moshën 18-vjeçare 

gjatë orarit të natës ose punën më të gjatë se 40 orë në javë.  

 

Ka pasur raporte për individë që e kanë shfrytëzuar punën e fëmijëve në ekonominë 

joformale, kryesisht përfshirjen e fëmijëve që kanë kërkuar lëmoshë ose i kanë pastruar 

dritaret e veturave, që kanë shitur cigare ose artikuj tjerë të vegjël në tregjet e gjelbra, në 

rrugë, në bare ose restorante gjatë natës. Fëmijët e përfshirë në këto aktivitete kanë qenë 

kryesisht romë dhe më së shpeshti kanë punuar për prindërit e tyre ose anëtarët e familjes. 

Personat zyrtarë nuk i kanë ndëshkuar këto shkelje dhe fëmijët kanë mbetur të lëndueshëm 

ndaj eksploatimit. Policia e ka për detyrë zbatimin e ligjeve për kërkimin e dhunshëm të 

lëmoshës dhe trafikimin.  

 

Lexoni edhe Konstatimet e Departamentit të Punës për format më të këqija të punës së 

fëmijëve në www.dol.gov/ilab/programs/ocft/tda.htm.  

 

Ministria e Punës dhe Politikës Sociale është përgjegjëse për zbatimin e ligjeve me të cilat 

rregullohet punësimi i fëmijëve. Përpjekjet qeveritare për eliminimin e kërkimit të dhunshëm 

të lëmoshës kanë qenë në masë të madhe joefektive. Ndërkohë që ligjet e nevojshme 

ekzistojnë, zyrtarët rrallëherë i kanë zbatuar ato.  

 

Gjatë vitit, Ministria e Punës dhe Politikës Sociale ka financuar tre qendra ku është siguruar 

arsimi, shërbimet mjekësore dhe psikologjike për fëmijët që kërkojnë lëmoshë në rrugë. OJQ-

të kanë financuar dy qendra tjera për fëmijët në Shkup, përmes përkrahjes së qeverisë. 

Donatorët ndërkombëtarë i kanë përkrahur programet për parandalimin e punës së fëmijëve 

në rrugë dhe rritjen e shkallës së regjistrimit në shkollë për fëmijët në rrezik për punë të 

këtillë. Qeveria ka udhëhequr një qendër të shërbimeve sociale në Shkup, ku janë siguruar 

shërbime për fëmijët që punojnë në rrugë, përfshirë edhe ata që kërkojnë lëmoshë.  

 

Lexoni edhe Konstatimet e Departamentit të Punës për format më të këqija të punës së 

fëmijëve në www.dol.gov/ilab/programs/ocft/tda.htm.  

http://www.state.gov/j/tip
http://www.dol.gov/ilab/programs/ocft/tda.htm
http://www.dol.gov/ilab/programs/ocft/tda.htm


d. Kushtet e pranueshme të punës  

 

Rroga minimale nacionale ka qenë në vlerë prej 8.050 denarëve në muaj ($171). Sipas 

statistikave zyrtare, neto-rroga mesatare mujore në shtator ka qenë 20.779 denarë ($442).  

 

Ligji e parasheh javën e punës prej 40 orëve me periudhë pushuese prej të paktën 24 orëve, 

pushim të paguar vjetor prej 20-26 ditë pune, si dhe pushim mjekësor (30 ditët e para 

paguhen nga punëdhënësi, me mundësi për vazhdim varësisht nga diagnoza, që mbulohet nga 

Fondi i sigurimit social). Punëtorët nuk mund të punojnë legalisht më gjatë se 8 orë 

plotësuese në javë ose 190 orë në vit. Sipas marrëveshjes kolektive mes qeverisë dhe 

sindikatave, të punësuarit e sektorit publik dhe privat kanë të drejtë të rrogës për orët 

plotësuese në nivel prej 135% nga rroga e rregullt. Përveç kësaj, të punësuarit të cilët punojnë 

më tepër se 150 orë plotësuese në vit kanë të drejtë për shtojcë në nivelin e një rroge mujore. 

Megjithatë, shumë punëdhënës kanë angazhuar punëtorë pa e respektuar ligjin. Në veçanti, 

bizneset e vogla të tregtisë shpesh herë kërkojnë që të punësuarit të punojnë shumë mbi 

limitet ligjore. 

 

Gjatë vitit, Inspektorati i punës i Ministrisë së Punës dhe Politikës Sociale ka parashtruar padi 

kundër disa ndërmarrjeve private për detyrimin e punëtorëve të punojnë në orar të gjatë pa 

pushim, që kërkohet nga ligji ose që nuk i kanë regjistruar të gjithë të punësuarit konform 

ligjit. Në rast të shkeljeve të këtilla, Inspektorati i punës ka të drejtë ligjore për mbylljen e 

ndërmarrjes, deri në momentin kur përmirësohen shkeljet. Në rast të përsëritjes së shkeljes, 

pronari mund të gjobitet.  

 

Ministria e Punës dhe Politikës Sociale nuk i ka zbatuar ligjet dhe rregullativat për sigurinë e 

punëtorëve. Ministria ka punësuar 110 inspektorë të punës. Përderisa punëtorët kanë të drejtë 

ligjore të largohen nga situatat të cilat e rrezikojnë shëndetin ose sigurinë e tyre pa e rrezikuar 

vendin e punës në ardhmëri, punëdhënësit nuk e kanë respektuar çdoherë këtë të drejtë në 

praktikë. Në periudhën 2010-2012, mesatarisht nga 44 punëtorë në vit e kanë humbur jetën në 

vendin e punës, si pasojë e masave mbrojtëse të dobëta ose joekzistuese ose për shkak të 

orëve të gjata të punës në zonat e ndërtimit. 

 

Sipas hulumtimeve, një pjesë domethënëse e punëdhënësve të ekonomisë joformale nuk kanë 

qenë pjesë e forcës legale të punës. Vlerësimet për masën e ekonomisë joformale kanë lëvizur 

mes 15 dhe 40% të bruto-prodhimit vendor.  


